
Яшь буынга патриотик тәрбия бир  хөкүмәтебез тарафыннан төзелгән аерым программа нигезендә алып барыла. Безнең Юлбат урта гомуми белем бирү мәктәбендә дә укучыларга гражданлык-патриотик тәрбия бирү юнәлешендә күпкырлы эшләр оештырыла. Бу чараларның асылы - туган илгә мәхәббәт тәрбияләү. Балаларга дөрес тәрбия бирү өлкәсендә  күптөрле алымнар кулланыла. Соңгы вакытта укыту-тәрбия өлкәсендә яңалык булып килеп кергән информацион технологияләр никадәр алдынгы, отышлы, уңайлы булса да, вакыйгаларны,гадәттән тыш хәлләрне, хәрби конфликтларны, сугышны үз күзләре белән күргән, анда катнашкан ветераннар, авылдашларыбыз чыгышлары һәм алар белән очрашулар үзенең актуальлеген хәзер дә югалтмый.
Уку елы башында ук безнең  мәктәптә мәктәп җитәкчелеге белән берлектә еллык эш планы раслана. Шул план нигезендә даими рәвештә сугыш һәм тыл ветераннары, Әфганстан сугышында, кайнар нокталарда катнашкан, Чернобыль АЭС фаҗигасен бетерүдә үзләреннән зур өлеш керткән авылдашларыбыз белән очрашулар укучылар күңелендә тирән эз калдыра. Ватан каршындагы хәрби бурычларына тугры калып, илебезнең төрле төбәкләрендә армия хезмәтен үтәп кайткан, кайчандыр безнең мәктәбебезне тәмамлаган егетләр белән очрашулар, бәйге-кичәләр үткәрү матур традициягә әйләнде. Шушы вакыйгаларда катнашучылар, вакыйгаларның тере шаһитлары белән җанлы аралашу, укучыларга чынбарлыкны дөрес аңларга ярдәм итә. Башкалардан берни белән дә аерылып тормаучы, тыйнак, гади, тырыш, тәртипле, бүгенге тормышка сокланып, шатланып гомер кичерүче, безнең белән янәшә яшәүче бу авылдаш-абыйлар, балалар күңелендә горурлык хисләре уята. Аларның батырлыклары, фидакарь хезмәтләре, авылыбызның матур гаилә башлыгы булулары балаларга үрнәк булып тора.
Сугыш һәм тыл ветераннарын хөрмәтләү, Бөек Ватан сугышында һәлак булган авылдашларыбызны искә алу кичәләре мәктәбебезнең барлык сыйныф укучылары катнашында уза. Бу чараларда укучылар бик актив, теләп катнаша, өлкәннәргә булган хөрмәт хисләрен җырларга кушып, аларга бүләк итә. Өлкәннәребез балалар биргән сорауларга чын күңелдән җавап бирәләр. Бүгенге тыныч, матур, мул тормышның кадерен белеп яшәргә өндиләр. Мондый очрашулар, чаралар өлкәннәр хөрмәтенә әзерләнгән чәй табыны артында дәвам итә. Очрашуның азагында, балалар белән бергәләп, яу кырларында, чит җирләрдә башларын салган авылдашларыбыз хөрмәтенә, авылыбыз уртасына салынган һәйкәл-обелискка чәчәкләр салу һәм аларны бер минут тынлык белән искә алып тәмамлана. Әйе, “Исәннәрнең кадерен, үлгәннәрнең каберен бел!” Бу мәгънәле сүзләрне онытырга безнең хакыбыз юк. 
Һәр елны, февраль ае  мәктәбебездә гражданлык-патриотик тәрбия айлыгы итеп билгеләп үтелә. Шушы айлык кысаларында мәктәбебездә ел саен Әфганстанда һәм кайнар нокталарда хезмәт иткән егетләр белән очрашу-кичәләр, спорт уеннары, бәйгеләр оештырыла. Мондый очрашулар чынбарлыкны дөрес күзалларга, авырлыклардан курыкмаска, хәрби антыңа һәрвакыт тугры калырга, туган җиреңне, Ватаныңны яратырга кирәклеген аңларга ярдәм итә. Яшь буынга физик яктан чыныккан һәм сәламәт булырга кирәклеген өйрәтә. Өлкәннәр сөйләгәннәрдән, төрле милләт вәкилләренең үзара дус, тату, кыен чакта бер-береңнең ярдәмен тою, соңгы сынык икмәкне бергә бүлешү кебек сүзләрнең мәгънәсенә күбрәк төшенәсең. 
80 нче елларда хәрби хезмәткә чакырылган егетләрнең кайберләренә сынауларның авырын, язмышның ачысын татырга туры килде. Аларга хәрби хезмәтләрен Әфганстан җирендә үтәргә туры килде. Алар арасында безнең районнан 18 яше яңа тулган йөздән артык, безнең авыл җирлегеннән 3 егет тә бар иде. Кызганычка каршы, Тенеки авылыннан Илгизәр Харисов, интернациональ бурычын үтәгәндә батырларча һәлак булып, туган ягыбызга цинк табутта кайты.  
Безнең мәктәбебез Илгизәр Харисов гаиләсе белән тыгыз элемтәдә тора. 15 нче февраль – Әфганстан территориясеннән Совет гаскәрләренең тулысынча чыгарылган көне. Ел саен бу көнне 7 нче сыйныф укучылары, тормыш иминлеге нигезләре укытучысы, сыйныф җитәкчесе белән берлектә, Илгизәрнең туган йортында булып, балачак, яшьлек еллары, хәрби хезмәт истәлекләре, хатлары, фотокарточкалары белән танышалар. Аның каберендә булып, чәчәкләр салалар. Бу очрашу туган төбәгеңнең тарихын, кешеләрен барлау һәм аны киләчәк буыннарга җиткерү максатыннан, нәтиҗәле чара булып тора. Укучылар, Ана сагышының никадәр ачы, ана кешенең никадәр сабыр, чыдам икәнен үз күзләре белән күреп, бу тойгыны үз күңелләре, уй-хисләре аша кичерәләр һәм дөнья  халыклары һәрвакыт дус, тату, имин яшәсеннәр иде дигән теләктә калалар.
Армия турында күп сөйләнелә, төрле тискәре сүзләр йөри, газета-журнал битләрендә күп материаллар, мәкаләләр басыла. Кайберәүләр чын ир-егет буласың килсә, армия мәктәбен узарга кирәк, диләр, ә кайберләре, анда нәрсә калган, армиядә бер ел гомереңне әрәмгә уздыру, диләр. Мин, армиядә хезмәт итү, егет кешегә кирәк дип саныйм. Туган илен, Ватанын саклау һәр ир-егетнең намус эше ул. Армия мәктәбе егетләрдән чын ир-егетләр әзерли. Хәрби хезмәт срогын намус белән узган солдат, алдагы тормыш юлында да каушап, югалып калмас, үз юлын табар.

Юлбат авыл җирлегендә егетләрне хәрби хезмәткә озату элек электән матур традициягә кергән. Мәктәп , клуб, авыл җирлеге белән берлектә “Хәерле, юл сиңа, егет” дигән кичәләр үткәрелә. Кичәгә сугыш ветераны, әти-әнисе, армиядә хезмәт итеп кайткан егетләр, авылдашлар, яшьләр чакырыла. Һәр кичәгә солдатка китүченең беренче укытучысы, сыйныф җитәкчесе, тормыш иминлеге нигезләре укытучысы килеп, хәерле юл теләп, изге теләкләрен җиткерәләр. Өлкәннәр, дуслары, туганнары төпле киңәшләрен әйтеп исән-сау йөреп үзебезнең арага кайтуны телиләр. Ә кызлар үзләре чиккән кулъяулык бүләк итәләр. Кичә җырлар белән үреп  алып барыла. Мондый кичәләрнең максаты, булачак солдат күңеленә туганнарының, дусларының, авылдашларының  ышаныч белдерүе. Соңгы сүз алып, ул авылдашларына рәхмәт җиткерә һәм сынатмаска вәгъдә бирә.  
Ватан каршындагы изге бурычларын үтәп, хәрби хезмәт срогын тутырып кайткан егетләребез белән очрашу кичәләрен 9-11 сыйныф укучылары яратып кабул итәләр, чөнки бу матур, таза, үз-үзләренә нык ышанган егетләр, кичә генә безнең арабызда укыган укучылар иде. Аларга карап сокланмый мөмкин түгел. Армия хезмәте аларны физик яктан чыныктырган, мораль яктан ныгыткан, дөньяга үз карашлары формалашкан. Алар үз сүзләрен, фикерләрен дөрес итеп, курыкмый әйтә алучы чын ир-егетләр булганнар. Аларның армия хезмәте, солдат тормышы, хәрби дисциплина төшенчәләрен, илебез кораллы көчләренең куәтен, хәрби техникаларның көчен, горурланып сойләүләре укучыларда зур кызыксыну уята. Очрашу барышында укучылар үзләрен кызыксындырган сорауларга җаваплар алалар. Мондый очрашулардан соң укучыларда хәрби хезмәткә карата булган фикерләр уңай якка үзгәрә. Бәйрәм спорт залында дәвам итә. Кичәге ил сакчылары белән җитезлектә, өлгерлектә, төз атуда, турникта тартылуда көчләрен сынап карау үзләренең хәрби хезмәткә никадәр әзер икәнлекләрен ачыклау мөмкинлеге бирә.
   Тәрбия өлкәсендә мондый файдалы, нәтиҗәле чаралар куллану матур нәтиҗәләрен дә бирә. Безнең авыл җирлегендә туып үскән егетләребез хәрби хезмәттә дә үзләрен сынатмыйлар, алар турында командирларыннан әти-әниләренә, туганнарына килгән мактау хатлары да раслап тора. Иң куанычлысы: безнең мәктәпне тәмамлаган, илебезнең киләчәге булган егет-кызларыбыз арасында хокук бозучылар, “кыек юлга” кереп китүчеләр булмавы безне сөендерә.
